
Tórshavn, 11. desember 2006 

Viðv.   strategipappírið um útbúgving
Víst verður til teldupost dagfest 13. november 2006, har strategipappír í sambandi við visjón 2015 um mentan er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri útbúgving

Strategipappírið um útbúgving er sum heild sera áhugavert, og tekur KSF fult undir við yvirskipaða málunum, ið sett eru fyri samlaða útbúgvingarøkið. 
Í hesum skrivi fer KSF at avmarka seg til fólkaskúlaøkið. 
KSF metir, at yvirskipaðu málini fyri fólkaskúlaøkið eru sera skilagóð. Lagt er upp til ein samanhangandi skúlabygnað, sum fevnir um øll viðkomandi uppgávuøki viðvíkjandi børnum og ungum 0-16 ár, tvs. barnaøkið, fólkaskúlan, sernámsfrøðina, frítíðarundirvísingina, musikkskúla og barna- og ungdómsmentan. Hetta verður so skipað við einari meginfyristing, sum er Mentamálaráðið, og 6 skúlaøkjum.

KSF metir, at stóri fyrimunurin við hesum skúlabygnaði er, at øll uppgávuøkini eru skipað undir somu leiðslu úti í økjunum. KSF ivast ikki í, at bygnaðurin verður við til at styrkja umsitingina og møguleikarnar fyri at samskipa ymsu uppgávuøkini – eitt nú dagstovnatilboð, fólkaskúla, frítíðarundirvísing og musikkskúla – í skúlaøkinum. Tað fer at bera til at skipa nógv fleiri heildartilboð, sum eisini taka atlit til ítøkiligan aldursbólk, tørv, staðbundin ynski v.m. 
Einki verður tó sagt um, hvørjar hesar landfrøðiligu eindirnar, tvs. tey 6 skúlaøkini, eru. Samstundis verður víst á, at bygnaðurin eigur at samsvara við nýggja kommunala bygnaðin. Øllum kunnugt arbeiðir Innlendismálaráðið við at skipa landið í 7 kommunal samstarvsøki. KSF saknar tí í fyrsta lagi frágreiðing um, hví tað í skúlahøpi bert skulu vera 6 skúlaøki, og í øðrum lagi, hvussu hesi skulu síggja út reint geografiskt. 

Kommunurnar umsita í dag barnaøkið, tvs. dagstovna- og dagrøktarøkið. KSF hevur í mong ár heitt á landsstýrið um eisini at leggja umsitingina og fíggingina av fólkaskúlanum, musikkskúlanum og frítíðarundirvísingini v.m. til kommunurnar – at fáa eitt greitt ábyrgdar- og uppgávubýti, har kommunurnar í framtíðini standa fyri menningini av hesum økjum. 
Hesum gongur strategiin tíverri beint ímóti. Sipað verður serliga til brotini um ábyrgdar- og uppgávubýtið millum meginfyrisiting og økisfyrisiting. Her er tann megintrupulleiki, at hetta er í veruleikanum sami fyrisitingarligur myndugleiki. Økisfyrisitingin er nevniliga ikki undir kommunalari ábyrgd, men er beinleiðis undir landsstýrismanninum í mentamálum. Tað er landsstýrismaðurin í mentamálum, sum setir økisskúlalstjóran, og tað er mótvegis fyrst og fremst Mentamálaráðnum, at økisskúlastjórin hevur fíggjarliga, fyrisitingarliga og námsfrøðiliga ábyrgd fyri. 
Sambært hesum, so hendir eingin verulig broyting í mun til verandi ábyrgdarbýtið, hvat skúlunum viðvíkur. KSF kann ikki tulka hetta øðrvísi enn, at talan er um ógvusliga ómynduggerð av kommununum.
Við uppgávuøkjunum, sum skúlabygnaðurin leggur upp til, og við nevnda leiðslubygnaði, har økisskúlastjórin í veruleikanum er partur av embætisliðnum hjá Mentamálaráðnum, í huga, so er ein neyðturvilig avleiðing av hesum, at umsitingin av dagstovnaøkinum, ið kommunurnar yvirtóku frá landinum fyri 6 árum síðan, skal latast aftur til landið. Hetta góðtekur KSF ikki á nakran hátt. 

Sjálvandi eigur økisfyrisitingin at vera undir fullari kommunali ábyrgd. Hetta merkir, at økisskúlastjórin skal setast av kommununum í avvarðandi skúlaøki. Og sjálvandi skal umsitingin og fíggingin av øllum teimum 6 uppgávuøkjunum, ið skúlabygnaðurin skal innihalda, vera undir kommunalari ábyrgd. Hetta tryggjar eitt greitt ábyrgdarbýtið millum meginfyrisiting/landið og økisfyrisiting/kommunurnar, hetta tryggjar eina betri tænastu í samljóði við staðbundna tørvin, og hetta tryggjar eina betri samskipan millum ymsi liðini í skúlabygnaðinum.

Men eisini við teimum ítøkiligu uppgávunum, ið ávikavist meginfyrisiting og økisfyrisiting skulu hava, eru fleiri álvarslig brek, sum bera bráð av miðsavnandi vanahugsan og røkt av egináhugamálum teirra, sum hava gjørt strategipappírið. Visjonert er tað so ikki.
Mælt verður eitt nú til, at meginfyrisitingin skal skipa tíma- og lærugreinabýtið og á hvørjum árið boða økisskúlastjóranum frá, hvussu nógv størv verða skipað í økjunum. KSF metir, at tað er als ikki uppgáva hjá meginfyrisitingini at diktera ítøkiliga tíma- og lærugreinabýtið ei heldur ítøkiligu starvsfólkanormeringina úti í økjunum, tí hetta er ein sjálvsøgd uppgáva hjá kommununum at avgera. Minst til, at kommunurnar skulu fíggja hetta sjálvar! 
KSF er av teirri greiðu áskoðan, at meginfyrisitingin fyrst og fremst skal fyrisita lógar- og eftirlitsmyndugleikauppgávur, tvs. tryggja, at t.d. skúlin lýkur ymisk minstukrøv um fakliga dygd v.m., tímatal, karmar um undirvísingina, próvtøkur og eftirmeting v.m. 

Tað er hinvegin uppgávan hjá kommununum gjøgnum økisfyrisitingina at skipa ítøkiliga tímatalið og lærugreinabýtið fyri ymsu flokkarnar í teim ymsu skúlunum, eina hóskandi starvsfólkanormering í skúlaøkinum v.m. út frá ásettu minstukrøvunum og øðrum kommunalpolitiskum raðfestingum. 
Hesar raðfestingar byggja á staðbundnan tørv ella ítøkilig ynski um at veita eitt betri tilboð enn minstukrøvini – eitt nú til at seta serráðgevarar í starv til lesi- og skriviveikar næmingar, at gera serstøk átøk at betra um lesiførleikan sum heild, at áseta eykatímar til náttúrufak á ávísum flokststigum, at gera ávísar royndarskipanir til næmingar, ið ikki fáa nóg nógvar avbjóðingar v.m. Hetta merkir, at kommunurnar eru virknir aktørar í at menna skúlan lokalt, hvat ein miðsavnað fyrisiting ikki hevur møguleika til.
Umframt at økisskúlastjórin skal seta og loysa úr starvi lærarar, so treytar skúlabygnaðurin í uppskoti, at tað skal økisskúlastjórin eisini gera viðvíkjandi pedagogum á dagstovnum, musikkskúlalærarum í musikkskúlanum v.m. Hesum tykist strategipappírið ikki at hava tikið hædd fyri. Avleiðingin er so, at meginfyrisitingin á hvørjum ári eisini skal geva boð til økisskúlastjóran um, hvør starvsfólkanormeringin á t.d. dagstovna- og dagrøktarøkinum skal vera í avvarðandi øki. Hetta kann ikki vera álvara.

KSF metir, at verða hesir partarnir av visjónsstrategiini undir leiðslu av Mentamálaráðnum settir í verk, so merkir tað, at nakrir heilt grundleggjandi faktorar, ið skulu til fyri at tryggja menningina á dagstovnaøkinum so væl sum fólka- og musikkskúlaøkinum verða tiknir burtur, tí at kommunala ávirkanin og ábyrgdin fyri ítøkiliga virkseminum – innihaldinum – er eingin.   
KSF metir sjálvsagt, at kommunurnar umsita, raðfesta, avgera og fremja alt virksemið í og kring samlaða skúlabygnaðin sambært ásettum lógum, reglum, minstukrøvum og – ikki minst – egnum ynskjum.
Strategipappírið nemur eisini við fleiri áhugaverdar tættir, sum hava við skúlan at gera sum arbeiðspláss og tilhaldsstað hjá næmingum og lærararum. KSF ásannar, at flestu av verandi skúlum ikki hava møguleika at lúka øll hesi krøv sum er, men hesi og onnur við eiga at verða tikin við í allar skúlabyggingar í framtíðini í samráði við allar avvarðandi partar. 

KSF saknar sum heild ítøkiligar ætlanir um at styrkja føroyskt í fólkaskúlanum serliga í byrjanarundirvísingini – bæði hvat viðvíkur undirvísingartilfari, tímatali og læraraførleikum til fyrstu floksstigini. 

Til tess at tryggja øllum næmingum avbjóðingar í mun til síni evni, so verður ført fram, at foreldrum eigur at standa frítt skúlaval í boði. Hetta hongur so eisini saman við, at skúlar skulu kunnu profilera sína undirvísing eitt nú í mun til at geva dugnaligastu næmingunum meira krevjandi og eggjandi avbjóðingar. Profileringin kundi sjálvandi eisini tikið støði í tørvinum hjá teimum veikastu næmingunum ella nøkrum heilt øðrum.

KSF metir hetta vera áhugavert mál, men KSF saknar eina útgreiningin av, hvussu fría skúlavalið og skúlaprofileringin skulu skipast og hvør grundhugsanin er. Tað er sjónarmið KSF´s, at yvirskipað skal skúlaprofileringin altíð verða partur av skúlakommunalpolitisku raðfestingunum, og sum skúlin síðani ítøkiligerð í undirvísingini. Tá kann kommunan ella skúlaøkið skipað eitt fjølbroytt skúla- og undirvísingartilboð, sum nøktar tørvin og avbjóðingarnar hjá næmingunum, og har foreldur hava eitt veruligt skúlaval.  

Um tað bert er fyri at skapa kapping millum skúlar, so er ikki vist, at so nógv er vunnið í mun til heildina. 
Einki verður sagt um avleiðingar við fríum skúlavali – eitt nú møguligar flutningsskipanar  og flutningskostnað fyri næmingar, ið búgvu langt burtur frá skúlanum. Harnæst er spurningurin, um talan er um frítt skúlaval óansæð kommunumark, og um skúlagjald verður partur at skipan við fríum skúlavali? 
Samanumtikið, so metir KSF nógvar góðar og positivar ætlanir vera at finna í strategiini viðvíkjandi fólkaskúlaøkinum, men vit hava víst á nøkur oyðileggjandi lýti, sum tað er av alstórum týdningi fyri limakommunurnar í KSF at gera vart við.  
Vinarliga vegna Kommunusamskipan Føroya

Heðin Mortensen
/Jóan Petur Hentze

